
FRÁ LANDSBÓKAVERÐI 
 

 
 
 
 
 
 
 
 
 
 
 
 
 
 
 
 

 
Landsbókasafn Íslands ς Háskólabókasafn er 
þekkingarveita í allra þágu. Safnið veitir íslensku 
samfélagi þjónustu á öllum sviðum vísinda og 
fræða. Það er í forystu um öflun, varðveislu og 
miðlun upplýsinga og eflir þannig menningu, 
rannsóknir og nýsköpun. 
 
Í umhverfi safnsins urði þær breytingar helstar að 
bankahrunið 2008 og kreppan í kjölfar þess hafði 
veruleg áhrif á rekstur safnsins. Framlög á 
fjárlögum voru skorin niður um 6.5% og öll aðföng 
til safnsins hækkuðu. Erlent efni tvöfaldaðist í verði 
vegna gengisfalls krónunnar og mest urðu áhrifin í 
innkaupum vegna Landsaðgangs. Með samstilltu 
átaki margra aðila tókst að tryggja fjármögnun 
Landsaðgangsins árin 2009 og 2010 og seinni hluta 
árs var, í samráði við menntamálaráðuneytið, tekin 
ákvörðun um að semja við útgefendur til næstu 
þriggja ára. 
Í rekstri safnsins var reynt að hagræða og spara og 
niðurstaða rekstrareiknings er jákvæð. Ekki var 
ráðið í störf sem losnuðu nema brýna nauðsyn 
bæri til og fækkaði ársverkum um þrjú og hálft. Þá 
voru vaktatöflur endurskoðaðar, farið var yfir öll 
innkaup, ferðir erlendis skornar niður o.s.frv. 
Markmiðið er að verja störf í safninu og að halda 
uppi sama þjónustustigi.  
Eitt umfangsmesta verkefnið á árinu var 
stefnumótun fyrir safnið. Ný stefna var samþykkt í 
maí undir yfirskriftinni Þekkingarveita í allra þágu : 
stefna Landsbókasafns Íslands ς Háskólabókasafns 
2009 ς 2012. Fjölmargir komu að vinnunni og er 
þeim öllum þakkað fyrir þeirra framlag. 
Haldið var upp á 15 ára afmæli safnsins 1. 
desember með kynningu á Miðstöð munnlegrar 
sögu og Skemmunni sem er stafrænt gagnasafn 
háskóla. Einnig var haldin vegleg afmælisveisla. 

 

ÁRANGURSSAMNINGUR 
Í samræmi við árangurssamning milli safnsins og 
menntamálaráðuneytisins frá 2005 hefur verið lögð 
áhersla á stöðu safnsins sem þekkingarveitu. Í 
febrúar var haldinn fundur með ráðuneytinu þar 
sem farið var yfir helstu atriði samningsins. 
Áherslurnar eru einkum tvenns konar, Stafrænt 
þjóðbókasafn og Stafrænt rannsóknabókasafn. Á 
árinu var unnið að eftirtöldum verkefnum í þessum 
málaflokkum: 

STAFRÆNT ÞJÓÐBÓKASAFN  
 
Stafræn endurgerð íslensks efnis 
Á fjárlögum 2007 veitti Alþingi fé til stafrænnar 
endurgerðar íslenskra dagblaða til þriggja ára. 
Unnið hefur verið að því verkefni á árinu ásamt 
fleiri verkefnum og lýkur því í mars 2010. Það hefur 
að mestu verið unnið á Akureyri. Sótt var um 
áframhaldandi styrk frá Alþingi til að mynda 
Stjórnartíðindi, Lögbirtingarblað og landsmálablöð 
næstu tvö árin á Akureyri, en hann fékkst ekki. 
Leitað er kostaðra verkefna til að mynda áfram á 
Akureyri og eru verkefni tryggð fram á haust 2010. 
Heildarfjöldi myndaðra blaðsíðna á timarit.is er nú 
um 3.3 (2.6) milljónir. Heildarfjöldi ljóslesinna 
(OCR) blaðsíðna er tæplega 3.2 (2.0) milljónir. 
Ljóslestur gerir leit í efni blaðanna mögulega. Á 
árinu hófst myndun handrita úr safni Reykja-
víkurdeildar hins Íslenska Bókmenntafélags ς ÍBR 
og unnið var að vefnum handrit.is sem er 
samstarfsverkefni með Árnastofnunum í Reykjavík 
og í Kaupmannahöfn. Beta útgáfa er opin á vefnum 
en hann verður formlega opnaður 2010. Þá hófst 
undirbúningur að gerð vefs fyrir stafræna endur-
gerð bóka. 
 
Söfnun íslenskra vefsíðna 
Katrín Jakobsdóttir menntamálaráðherra opnaði 
íslenska vefsafnið, vefsafn.is þann 29. september. Í 
þessari fyrstu útgáfu er hægt að leita eftir 
vefslóðum (url) en áfram verður unnið að því að 
bæta leitir í vefsafninu. Íslenskum vefsíðum hefur 
verið safnað reglulega síðan 2004 og afrit af 
vefsafninu er hýst hjá Skýrr hf. Nú eru um 1000 
(450) milljónir skjala í vefsafninu. Fjöldi vefsetra í 
árslok 2009 voru 26.609 (23.000). Magnið er 15.6 
(10.0) terabæt og er það afritað þannig að magnið 
er tvöfalt. Ísland er fyrsta landið í heiminum sem 
opnar almenningi aðgang að öllu efni sem safnað 
er af þjóðarléni landsins. Búast má við því að safnið 

verði gríðarlega mikilvæg heimildanáma fyrir t.d. 
sagnfræðinga og fjölmiðlafólk framtíðarinnar. 
 
Móttaka á stafrænu íslensku efni 
Á árinu var unnið að undirbúningi þess að taka á 
móti efni sem verður til stafrænt. Safnið tekur nú á 
móti stafrænum gögnum á pdf-formi til varðveislu 
á netfanginu tgogn@bok.hi.is. Einnig er efni sótt 
frá völdum aðilum. Gerðir hafa verið samningar við 
nokkra aðila um að senda efni jafnóðum og það 
verður til. Miðstöð munnlegrar sögu tók til starfa í 
safninu 2007. Stafrænt efni Miðstöðvarinnar er 
varðveitt á netþjónum safnsins. Þann 1. desember 
opnaði Katrín Jakobsdóttir menntamálaráðherra 
skrá yfir efni stöðvarinnar en hún er aðgengileg á 
vefnum munnlegsaga.is. Safnið tók við rekstri 
Skemmunnar sem er opið (Open Access) 
geymslusafn háskóla fyrir stafræn lokaverkefni 
nemenda og rannsóknarit starfsmanna. 
Skemman.is er í DSpace gagnageymslu sem er 
opinn hugbúnaður (Open Source). Verkefnið fór af 
stað sem samstarfsverkefni Háskólans á Akureyri 
og Kennaraháskóla Íslands, en Háskóli Íslands, 
Háskólinn á Bifröst, Landbúnaðarháskólinn á 
Hvanneyri og Listaháskóli Íslands hafa nú bæst við. 
Um áramót voru í Skemmunni 3.952 verk eftir 
4.645 höfunda. Í árslok var önnur DSpace 
gagnageymsla sett upp en ætlunin er að aðlaga 
hana til að halda utan um íslenskt skilaskylt efni 
sem verður til stafrænt og berst í skylduskilum. 

STAFRÆNT 
RANNSÓKNABÓKASAFN 
 
Landsaðgangur 
Við gengisfall krónunnar í kjölfar efnahagshrunsins 
tókst að semja um afslátt á greiðslum fyrir efni í 
Landsaðgangi vegna ársins 2009. Jafnframt var 
fjármögnun tryggð fyrir árin 2009 og 2010 í sam-
vinnu við menntamálaráðuneytið en endurskoða 
þarf fjármögnun verkefnisins til framtíðar. Gerðir 
voru nýir samningar við birgja í árslok 2009 vegna 
áranna 2010-2012. Litlar  breytingar urðu á efni í 
Landsaðgangi nema ProQuest 500 verður uppfært í 
Proquest Central, með talsvert meira efni, en fyrir 
sama verð. Krækjukerfið SFX Classic var innleitt 
fyrir Landsaðgang og háskólasamfélagið á Íslandi. 
Þetta er samstarfsverkefni Landsaðgangs og 
Landskerfis bókasafna. Í kerfinu verða aðgengi-
legar rafrænar tímaritaáskriftir Landsaðgangs og 
allra háskólabókasafnanna. Þar má leita samtímis í 
séráskriftum viðkomandi háskóla og áskriftum 
Landsaðgangs. Notkun á gagnasöfnum eykst 
stöðugt. 
 
 

Vefir safnsins 
Unnið er að endurskoðun vefja safnsins, en gert er 
ráð fyrir samræmdu útliti, leiðakerfi og virkni, og 
að auðvelt verði að ferðast á milli þeirra. Við 
endurskoðun vefjanna er tekið mið af þeim 
áherslum sem liggja til grundvallar úttektum á 
vefsíðum opinberra stofnana á Íslandi sem 
fyrirtækið Sjá ehf. hefur framkvæmt. Þá er unnið 
eftir staðlinum WCAG 2.0 (Web Content 
Accessibility Guidelines) fyrir aðgengi fatlaðra og 
sjónskertra að vefsíðum. Endurskoðaður aðalvefur 
var opnaður í mars og í sama mánuði var vefurinn 
um doktorsritgerðir Íslendinga uppfærður til 
samræmis við nýtt útlimsþema vefja safnsins. 
Vefsafnið var opnað í sept. með nýja útlitinu en 
Skemman sem var opnuð í apríl verður 
endurskoðuð með nýrri útgáfu á næsta ári.  
 
Opinn aðgangur (Open Access) 
Frá 2006 hefur safnið verið þátttakandi í norræna 
verkefninu Nordbib, sem er fjögurra ára fjár-
mögnunarverkefni um þróun opins aðgangs að 
vísinda og rannsóknarupplýsingum (Open Access). 
Verkefninu lýkur 2010 og í skoðun er framhalds-
verkefni á norrænum vettvangi. Tímaritið ScieCom 
Info er veftímarit í opnum aðgangi og er unnið í 
kerfinu Open Journal Systems sem hefur verið 
þróað í því skyni að koma vísindalegu efni á 
framfæri á Netinu. Tímaritið er styrkt af Nordbib og 
er vettvangur fyrir vísindalega umræðu Norður-
landanna og Eystrasaltsríkjanna með sérstakri 
áherslu á OA. Nokkrar greinar frá Íslandi hafa birst í 
blaðinu. Vikan 19.-23. okt. var tileinkuð opnum 
aðgangi ς Open Access í rannsóknarbókasöfnum 
um heim allan. Tilgangurinn er að vekja athygli á 
þörfinni fyrir opinn og óheftan aðgang að 
vísindalegu efni á Netinu en hugmyndafræðin sem 
býr að baki OA á sífellt meira fylgi að fagna. Settar 
voru upplýsingar um OA á vef safnsins og þaðan 
eru krækjur á meira efni. Opinn aðgangur var 
kynntur á fundi  Vísindaráðs í nóvember. 
 
Í ársskýrslunni er fjallað um helstu verkefni sem 
unnin voru innan safnsins, auk þess sem birtar eru 
töflur um árangursmælingar og lykiltölur um starf-
semina og helstu niðurstöðutölur rekstrarreiknings. 
 
 

Ingibjörg Steinunn Sverrisdóttir 
landsbókavörður 

mailto:tgogn@bok.hi.is
http://www.munnlegsaga.is/
http://www.sciecom.org/sciecominfo
http://www.sciecom.org/sciecominfo


6 
 

STJÓRNSÝSLA 
 

STJÓRN 

Í stjórn safnsins sátu Hörður Sigurgestsson 
formaður, skipaður af menntamálaráðherra, 
Rögnvaldur Ólafsson og Birna Arnbjörnsdóttir 
skipuð að tilnefningu háskólaráðs Háskóla Íslands, 
Magnús Jónsson að tilnefningu vísindanefndar 
Vísinda- og tækniráðs og Eydís Arnviðardóttir að 
tilnefningu Upplýsingar. Í varastjórn voru Sigrún 
Magnúsdóttir tilnefnd af menntamálaráðuneyti, 
Snorri Þór Sigurðsson og Arnfríður Guðmundsdóttir 
frá Háskóla Íslands, Jóhanna Einarsdóttir frá 
Vísinda- og tækniráði og Anna Torfadóttir frá 
Upplýsingu. Fulltrúi starfsmanna var Ragna 
Steinarsdóttir en varamaður hennar er Rannver H. 
Hannesson.  Stjórnarfundi sitja einnig landsbóka-
vörður, aðstoðarlandsbókavörður og fjármálastjóri 
safnsins. Haldnir voru 11 stjórnarfundir á árinu. 
Fundargerðir stjórnar eru birtar á Inngangi, innri 
vef safnsins og sendar menntamálaráðuneytinu. 

FRAMKVÆMDARÁÐ 

Framkvæmdaráð hittist að jafnaði vikulega en þar 
er miðlað upplýsingum, verkefni samhæfð og 
fjallað um rekstur safnsins. Í framkvæmdaráði sitja 
landsbókavörður, aðstoðarlandsbókavörður, sviðs-
stjórar varðveislu- og þjónustusviðs og fjármála-
stjóri sem er jafnframt sviðsstjóri rekstrarsviðs. 
Framkvæmdaráð fundaði 43 sinnum á árinu og eru 
fundargerðir birtar á Inngangi. 

ENDURSKOÐUN LAGA UM LANDSBÓKA-
SAFN ÍSLANDS ς HÁSKÓLABÓKASAFN 

Frumvarp til laga um Landsbókasafn Íslands ς 
Háskólabókasafn var lagt fram á haustþingi 2008 
og var í menntamálanefnd í byrjun árs 2009. Leitað 
var umsagna og aðilar kallaðir fyrir nefndina. Við 
stjórnarskipti vorið 2009 dagaði frumvarpið uppi í 
þinginu. 

STEFNUMÓTUN 

Unnið var að stefnumótun fyrir safnið fyrri hluta 
árs og fyrirtækið Stjórnhættir ehf fengið til ráð-
gjafar og aðstoðar við vinnslu stefnunnar. Tíu 
manna stefnumótunarhópur hittist á níu fundum, 
dagsfundur var haldinn með ýmsum hagsmuna-
aðilum í Þjóðmenningarhúsinu og almennir starfs-
mannafundir voru tveir. Úr því efni sem safnaðist 
fyrir á fundunum var unnin tillaga sem fram-
kvæmdaráð safnsins fór yfir og var henni skilað til 
stjórnar. Stjórnin vann tillöguna áfram og sam-
þykkti endanlega stefnu 19. maí 2009 undir 
yfirskriftinni Þekkingarveita í allra þágu : stefna 
Landsbókasafns Íslands ς Háskólabókasafns 2009 ς 
2012. Safnið setur sér átta markmið út frá hlutverki 
og framtíðarsýn. Til að vinna að hverju markmiði 
eru skilgreindar þrjár aðgerðir og síðan smærri 
verkefni eða viðfangsefni innan hverrar aðgerðar. 
Stefnan er aðgengileg á vef safnsins á íslensku og 
ensku. 
 

INNRA STARF 
 

REKSTRARÁÆTLUN  

Framlag til safnsins á fjárlögum 2009 var um 664.2 
millj. krVið framlag á fjárlögum bættust síðan 
fjárveitingar m.a. vegna rannsóknarleyfa, fasteigna-
skatts, tryggingagjalds og Landsaðgangs vegna 
gengisfalls krónunnar, þannig að heildarframlag 
ríkisins varð um 725.9 millj. kr. Á árinu tókst að 
ljúka ýmsum viðhaldsverkefnum  og aðgerðum í 
öryggismálum. Einnig voru keyptir diskar og tölvu-
stæður til að geyma stafrænt efni en umfang þess 
eykst sífellt.  

VERKEFNAÁÆTLANIR  

Árið 2009 voru unnar verkefnaáætlanir fyrir hvert 
svið eins og venja er. Alls voru 252 verkefni á  
 

 
 
áætlun. Fylgst er með framvindu verkefna á 
hverjum ársfjórðungi og í árslok er árangur metinn, 
hvað hefur áunnist, hvað hefur ekki tekist og hvers 
vegna. Um 80% verkefna voru á áætlun eða lokið 
við þau á árinu. Önnur verkefni voru ýmist ekki á 
áætlun, í bið eða hætt var við þau.  

FRÆÐSLUÁÆTLANIR 

Fræðsluáætlanir voru unnar fyrir veturna 2008-
2009 og 2009-2010. Á árinu sinnti starfsfólk 
safnsins fræðslunni að mestu leyti. Sem dæmi um 
námskeið á árinu 2009 má nefna að nokkrir 
starfsmenn kynntu afrakstur rannsóknarleyfa, 
kynningar á starfsemi einstakra sviða, GoPro, RSS-
feed, Excel, Outlook, Endnote, lífeyrismál og 


































































